
Ilisimatusarfimmi Tusagassiornermik Bachelorinngorniartut atuartinneqarneritigut 

oqaatsitigut piginnaasat qaffassarnissaasa salliutinneqarnissaannut Naalakkersuisut 

iliuuseqaqqullugit peqquneqarnissaannut Inatsisartut aalajangiiffigisassaattut siunnersuut. 

Ataatsimut isigalugu kalaallit oqaasiisa atorneqarnerisa ineriartortinneqarnerisalu 

nukittorsarneqarnissaannut iliuuseqarnissami Ilisimatusarfimmi Tusagassiornermik 

Bacheloritut ilinniarsimasut oqaatsitigut piginnaasaasa qaffatsinnissaat qulakkeerneqassaaq. 

Kissaatigineqarpoq suliniut ukiut sisamat qaangiussimaleriarpat nalilersorneqassasoq. 

 

(Inatsisartunut ilaasortaq Mimi Karlsen, Inuit Ataqatigiit) 

 

Inatsisartut aalajangiiffigisassaattut siunnersuut, tamatumuuna Naalakkersuisut 

peqquneqassasut sulissutigissallugu, nunatsinni tusagassiuutini kalaallisut oqaatsitta 

atorluarneqarnerulernissaat. 

 

(Inatsisartunut ilaasortaq Mimi Karlsen, Inuit Ataqatigiit) 

Inatsisartunut ilaasortap Mimi Karlsen, Inuit Ataqatigiinneersup siunnersuutai marluk, tassa 

tamarmik kalaallit oqaatsitta tusagassiorfitsigut atorneqartarnerinut tunngasut Partii Naleqqamiit 

imannak oqaaseqarfigissuagut.  

Aallaqqaasiullugu erseqqissartariaqarparput, Kalaallit Nunatsinni Namminersorneq pillugu inatsisip 

kapitali 7, § 20 naapertorlugu kalaallit oqaatsivut tassaapput Kalaallit Nunatsinni pisortatigoortumik 

oqaatsit.  

Taamaattumik kalaallisut oqaatsitta pisortatigoortumik atorneqarnerisa sapinngisamik 

pitsaanerpaamik atorneqarlutillu ineriartortinneqarnissaat tamatta illersorlugulu pisussaaffingaarput. 

Taamaattumik siunnersuuteqartup siunnersuutai tamaasa tunngaviatigut taperserpavut.  

Tassami oqaatigineqartarpoq, oqaatsit suulluunniit inunnguuseralugu oqaatsit pitsaasumik atornissaat 

ilikkarluarsimangaanni aamma oqaatsinik allanik ilinniarnissamut ilikkarnissamullu periarfissat 

pitsaanerusartut.  

Taamaattumik kalaallisut oqaatsivut suli pitsaanerusumik atorneqarnissaat anguneqassappat, 

isumaqarpugut angajoqqaat siullersaallutik meerartaminnut oqaatsinik atuilluarsinnaanermut 

akisussaaqataanerunissarput takutinnerusariaqaripput aamma meeqqerivinni, meeqqat atuarfiini,  

ilinniarfinnilu assigiinngitsuni kalaallisut ilinniartitsinermi, kalaallisut ilinniutit pitsaasumik 

qulakkeerneqarnissaat pisariaqartoq isumaqarpugut. 

Aamma isumaqarpugut ilinniarfinni assigiinngitsuni oqaatsit takornartat, nunatsinni kalaallisut 

taaguuteqartinngisavut kalaallisut naleqquttumik oqaasertalerneqartarnissaat pisariaqartoq 

isumaqarpugut.  

Tassami oqaatsit ineriartortuaannarput, tassani aamma kalaallisut oqaatsitta pitsaasumik 

ineriartornitsinnullu naapertuuttumik  atorneqarnissaat pisariaqarmat.  

Nassuerutigisariaqarparput, nunatsinni oqaatsit marluk atorlugit pisortani ingerlatsineq kalaallit 

oqaatsitsinnut nukittorsaataanngimmat. Soorlumi siunnersuuteqartup ilaatigut oqaatigingaa, 

nutaarsiassalerinermi oqaatsit atorneqartut tassaangajuttarmata danskit oqaasii atorlugit 

allanneqaqqaartartut.  

Tassuunaannarluunniit takuneqarsinnaavoq, kalaallisut oqaatsitta pisortatigoortumik 

atorneqarnissaannik inatsisitigut piumasaqaataasumut naapertuuttoqanngitsoq.  

Taava apeqqutit imaannaanngitsut qaangertariaqartullu ilagisariaqarpaat, taavami kalaallisut 

oqaatsitta pitsaasumik atorneqarnissaat qanoq ilillugu qulakkeersinnaavarput ? 

Apeqqummi tassani isumaqarpugut, kalaallisut oqaatsitta pisortatigoortumik atorneqarnerat pillugu 

piumasaqaateqartariaqartugut ! 

Soorlumi assersuutigalugu naalagaaffeqatitsinni danmarkimi danskisut oqalussinnaanngikkuit, 

danmarkimi suliffeqalersinnaanerit ajornartorujussuussasoq.  

Taamaammat apeqqutaalluinnarpoq, naalakkersuinikkut qanoq piumassuseqatiginersugut, pisortat 

suliffeqarfiini atorfinitsitsinermut tunngatillugu kalaallisut oqaatsit qanoq piumasaqaataassanersut 

eqqartornerussallugu ? tassami pisortat ingerlataanni assigiinngitsuni sullitassat amerlanerpaartaat 

tassaapput kalaallisut oqaatsitsinnik atuisut.  

Tassami tamatta nalunngilarput allaffissornikkut pisortat ingerlatsinerat nunarsuarmi akisunerpaat 

ilagaat immaqaluunniimmi akisunerpaajuvoq ? 

Isumaqarpugut kalaallit oqaatsivut nukittorsassangutsigit, tusagassiuutini allamiut oqaasiinik 

atuinerujussuarput killilerlugu kalaallisut oqaatsinik atuinerput pingaartinnerusariaqaripput, soorlu 

assersuutigalugu TV-kut aallakaatitsinermi “qulaarpaa” –mik aallakaatitsiniaraluartarnermi piffissap 

sivikippallaarnera pissutigalugu qulaaniarneqaraluartut tamakkiisumik oqaaseqarfiginissaat 

ajornakusoortarpoq, tassa piffissaq affaa danskit oqaasii atorlugit aallakaatitsisoqartariaqartarmat.  

Isumaqarpugut assersuutigalugu kalaallisut aallakaatitat pisariaqartinneqarpata, ullup tulliani 

imaluunniit piffissaq alla atorlugu danskisut allagartalersorlugit aallakaatinneqartarsinnaanerat 

periarfissaasinnaasoq.  

Tassami eqqaamasariaqarparput radio-kut tv-kullu naalaartut isiginnaartullu amerlanerpaat 

kalaallisut oqaaseqartuupput.  

Naggataatigut naalakkersuisunut apeqqutigissuarput,  

1. Qaquguuna kalaallisut oqaatsivut pillugit inatsit qulaani taaneqartoq tamakkiinerusumik 

atuutilersinniaripput ? tassa kalaallit oqaatsivut tassaapput Kalaallit Nunatsinni 

pisortatigoortumik oqaatsit ? 

2. Naalakkersuisut pilersaaruteqarpaat, kalaallisut oqaatsitta pisortaqarfinni atorneqarnissaannut 

piumasaqaateqassallutiik ? 

Eqqortuusinnaanngilarmi kalaaleq kalaallisuinnaq oqaasilik maani nunatsinni nammineq oqaatsini 

atorlugit ilinnialersinnaanera apeqquserneqartarmat, tassagooq danskisut piginnaasaqarnissaq 

piumasaqaataammat ? 

Taamaa oqaaseqarluta siunnersuutit taperserlugit, suliap aappassaanneerneqannginnerani 

Ilinniartitaanermut, kultureqarnermut Ilageeqarnermullu Ataatsimiititaliami suliarineqarnissaa 

inassutingaarput.   

 

 

 


